
 
 

 

      VENDIM 

 

Data e miratimit: 13 prill 2011 

 

Lëndët nr. 06/09 dhe 55/09 

 

S.P dhe Vidosava GJORGJEVIQ   

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 13 prill 2011, në praninë e 

anëtarëve vijues: 

 

z. Marek NOWICKI, kryesues 

z. Paul LEMMENS 

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të Rregullores së 

UNMIK-ut nr. 2006/12 për themelimin e Panelit këshillëdhënës për të drejta të njeriut, të datës 

23 mars 2006, 

 

Pas diskutimit, duke përfshirë edhe mjetet elektronike, në përputhje me rregullën 13 § 2 të 

Rregullores së tij të punës, vendos në vijim:   

 

I. Procedurat para Panelit    
 

1. Ankesa e znj. S.P. (lënda nr. 06/09)  është parashtruar më 20 janar 2009 dhe është 

regjistruar më 23 janar 2009. Ankesa e znj. Vidosava Gjorgjeviq (lënda nr. 55/09) është 

parashtruar më 31 mars 2009 dhe është regjistruar më 17 prill 2009. 

 



2. Më 4 maj 2009, Paneli këshillëdhënës për të drejta të njeriut ia komunikoi lëndën 06/09 

Përfaqësuesit Special të Sekretarit të Përgjithshëm (PSSP) në mënyrë që ai të jepte 

komentet e UNMIK-ut lidhur me pranueshmërinë dhe bazueshmërinë e lëndës.   

 

3. Më 24 korrik 2009, Paneli ia komunikoi lëndën 55/09 PSSP-së në mënyrë që të merrte 

komentet e UNMIK-ut për pranueshmërinë dhe bazueshmërinë e lëndës.   

 

4. Më 5 gusht 2009, UNMIK-u dha përgjigjen e tij për lëndën 55/09. Më 17 gusht 2009, 

UNMIK-u dha përgjigjen e tij për lëndën nr. 06/09. 

 

5. Më 26 gusht 2009, Paneli kërkoi informata të tjera nga ankuesja në lëndën 06/09. 

Ankuesja u përgjigj më 25 shtator. 

 

6. Më 10 mars 2010, Paneli kërkoi informata shtesë nga ankuesja në lëndën 55/09. 

Ankuesja u përgjigj më 10 gusht 2010. 

 

7. Më 9 shtator 2010, Paneli vendosi t’i bashkojë lëndët nr. 06/09 dhe 55/09 në pajtim me 

rregullën 20 të Rregullores së Punës të Panelit. 

 

8. Më 2 nëntor 2010, Paneli ia rikomunikojë lëndët nr. 06/09 dhe 55/09 PSSP-së në mënyrë 

që të merrte komentet e UNMIK-ut lidhur me pranueshmërinë e lëndëve pas vendimit për 

bashkimin e lëndëve. Më 28 shkurt 2011 UNMIK-u dha përgjigjen  e tij.                   

 

II. FAKTET  

 

9. Ankuesja e parë (lënda nr. 06/09) është bashkëshortja e z. D.P. Ankuesja e dytë (lënda nr. 

55/09) është bashkëshortja e z. Millosh Gjorgjeviq. Zotërinjtë D.P. dhe Gjorgjeviq u 

zhduken në fshatin Nerodime e Poshtme, të komunës së Ferizajt gjatë ngjarjeve që 

ndodhen mes 17 qershorit dhe 20 qershorit të vitit 1999. Vendndodhja e këtyre dy 

burrave nuk dihet sot e kësaj dite.     

 

10. Në bazë të ankueses së parë, më 17 qershor 1999, përafërsisht 100 pjesëtarë të Ushtrisë 

Çlirimtare të Kosovës (UÇK) kishin hyrë në fshatin Nerodime e Poshtme. Rreth orës 

14:00, pesë ushtarë të armatosur të UÇK-së hynë në shtëpinë e ankueses, ku e morën z. 

D.P. dhe e dërguan në fshatin Balicë për ta marrë në pyetje në një shtëpi private. Pas 

marrjes në pyetje të z. D.P., ky grup i tha se ishte i lirë të shkonte. Mirëpo, kur doli në 

korridor, një grup tjetër i ushtarëve të UÇK-së e priste, dhe e dërguan z. D.P. me dhunë 

në një dhomë tjetër, ku filluan ta rrihnin. Në bazë të ankueses, pas një goditje shumë të 

fortë, gjaku filloi të rridhte nga hunda e z. D.P., dhe pretendohet se ushtarët e UÇK-së e 

detyruan ta lëpinte gjakun e vet nga dyshemeja, duke sharë familjen e tij.                

 

11. Ankuesja e parë deklaron se ishte në oborrin e saj kur z. D.P. u kthye në shtëpi, i mbuluar 

me gjak dhe i mavijosur. Ajo nuk mundi ta dërgonte z. D.P. te mjeku pasi që në fshat nuk 

kishte të tillë. Për më tepër, ajo nuk mundi t’ia raportonte rastin autoriteteve, pasi që as 

UNMIK-u e as KFOR-0i nuk ishiun të pranishëm nçë fshat, ndërsa lidhjet telefonike nuk 



funksiononin. Megjithatë, z. D.P. ia dha informacionin për trajtimin e tij ankueses së 

parë.  

 

12. Më tej, ankuesja e parë thotë se rreth orës 16:00, një grup tjetër i ushtarëve të UÇK-së 

erdhën në shtëpinë e ankueses, dhe i thanë z. D.P. të shkonte me ta për t’ia dhënë një 

deklaratë komandantit të tyre. z. D.P. shkoi me ta në një shtëpi tjetër në fshatin Nerodime 

e Poshtme, ku duket se ushtarët e UÇK-së e kanë sharë, kanë shtënë në ajër dhe e kanë 

kërcënuar. Pas përafërsisht 20 minutash, ata e liruan z. D.P. dhe ai u kthye në shtëpi.   

 

13. Në bazë të ankueses së parë, më 17 qershor 1999, pas një ore, aty kah 17:00, i njëjti grup 

i ushtarëve të UÇK-së, të cilët herën e parë dërguan z. D.P. në fshatin Balicë/Balaj për ta 

marrë në pyetje, u kthyen dhe morën z. D.P. Që atëherë, vendndodhja e z. D.P mbetet e 

panjohur.  

 

14. Përafërsisht 2-3 ditë më vonë, më 19 apo 20 qershor 1999, patrulla e KFOR-it hyri në 

fshatin Nerodime e Poshtme rreth orës 23:00. Në atë moment, pretendohet se një numër i 

shtëpive private ishin duke u djegur. Ankuesja e parë tentoi t’ua raportojë zhdukjen atyre 

kur patrulla u ndalua afro 50 metra larg nga shtëpia e saj. Megjithatë, ajo thotë se nuk 

mundi ta bëjë një gjë të tillë pasi që ushtarët e armatosur të UÇK-së ishin të pranishëm 

para shtëpisë së saj dhe e kërcënuan se do ta vrisnin. Pas afër 10 minutash patrulla e 

KFOR-it doli nga fshati.   

 

15. Sipas ankueses së dytë, më 20 qershor 1999, bashkëshorti i saj z. Millosh Gjorgjeviq 

ndodhej gjithashtu në fshatin Nerodime e Poshtme. Ankuesja e dytë tanimë kishte ikur 

nga fshati. Në bazë të informatave të dhëna nga kunati i saj që kishte mbetur në fshat, 

gjatë mbrëmjes së datës 20 qershor 1999, persona të panjohur kanë kërkuar nga z. 

Gjorgjeviq që të shkoj me ta për një bisedë informative. Ata u kishin thënë të tjerëve që 

kishin rastisur të jenë aty se ai do të lejohet të kthehet në shtëpi pasi që intervista të jetë 

kryer. Më pastaj, pretendohet se nga z. Millorad Gjorgjeviq, vëllai i z. Millosh 

Gjorgjeviq, është kërkuar që të shkoj me individë të panjohur për një bisedë informative. 

Edhe pse ankuesja kufizon ankesën e saj vetëm në zhdukjen e bashkëshortit, z. Millosh 

Gjorgjeviq, duket se vendndodhja e të dy zotërinjve Gjorgjeviq që atëherë mbetet e 

panjohur.   

 

16. Në bazë të ankueses së dytë, më 21 qershor 1999, një grup personash erdhën në shtëpinë 

e kunatit të saj dhe i thanë të largohet brenda një afati të kufizuar ose përndryshe do të 

vritej. Kur kunati pyeti për fatin e vëllezërve të tij, zotërinjve Millosh dhe Millorad 

Gjorgjeviq, ata persona i thanë se vëllezërit e tij i kishin lënë diku. Ankuesja më tej thotë 

se pretendohet se kunati i kishte njohur dy personat nga fshati fqinj, të cilët gjendeshin në 

këtë grup. 

 

17. Sipas ankueses së parë, më 24 apo 25 qershor 1999, grupe prej nga 15 ushtarë të UÇK-së 

shkuan në shtëpitë e serbëve të mbetur në fshat, dhe i informuan banorët se i kishin dy 

orë për të ikur se përndryshe të gjithë do të vriteshin. Si rrjedhojë, ankuesja e parë doli 

nga fshati së bashku me fshatarët e tjerë dhe shkoi në Ferizaj. Pretendohet se ata i janë 

drejtuar policëve të UNMIK-ut, të cilët qëndronin para ndërtesës së komunës, dhe i 



kishin informuar për kidnapimin e tre burrave nga fshati, duke përfshirë edhe 

bashkëshortin e ankueses së parë, z. D.P., si dhe bashkëshortin dhe kunatin e ankueses së 

dytë, zotërinjtë Millosh dhe Millorad Gjorgjeviq. Policët kishin thënë se nuk ishin 

përgjegjës për fshatin e tyre dhe drejtuan ankuesen e parë tek policia e UNMIK-ut që 

gjendej në paralagje të qytetit, ku ajo lajmëroi zhdukjet dhe kërkoi përcjellje për në 

fshatin Çagllavicë, jashtë Prishtinës. Pasi arritën në Çaglavicë, ankuesja e parë raportoi 

kidnapimet tek kontingjenti i KFOR-it që gjendej atje. Të dy ankueset i raportuan 

zhdukjet edhe tek Komiteti Ndërkombëtar i Kryqit të Kuq. Ankuesja e dytë thotë se ajo 

gjithashtu kishte raportuar zhdukjen e bashkëshortit të saj tek zyrat diplomatike në 

Prishtinë.  

 

18. UNMIK-u thotë se policia nga Njësia e policisë së UNMIK-ut për persona të zhdukur 

tentoi të kontaktonte ankuesen e parë me qëllim të hetimit të kidnapimit të z. D.P., por 

nuk ishin në gjendje të bënin një gjë të tillë sepse ankuesja e parë nuk kishte lënë ndonjë 

numër për kontakt apo informata të tjera kur kishte dalë nga Kosova. UNMIK-u nuk ka 

dhënë ndonjë deklaratë lidhur me hetimet e zhdukjeve të zotërinjve Millosh dhe Millorad 

Gjorgjeviq. Nuk ka indikacion për ndonjë hetim tjetër lidhur me cilatdo zhdukje.    

 

19. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë (EULEX) 

mori kontrollin e plotë operacional në fushën e sundimit të ligjit, pas deklaratës së 

kryetarit të Këshillit të Sigurimit të Kombeve të Bashkuara më 26 nëntor 2008 

(S/PRST/2008/44), ku mirëpritej angazhimi i vazhdueshëm i Bashkimit Evropian në 

Kosovë. Mes datës 9 dhjetor 2008 dhe 30 mars 2009, të gjitha lëndët penale që 

mbaheshin nga Departamenti i drejtësisë i UNMIK-ut dhe nga Policia e UNMIK-ut, iu 

dorëzuan homologëve të EULEX-it                                          

 

 

 

 

III ANKESAT  

 

20. Ankuesja e parë  ankohet për dështimin e pohuar të UNMIK-ut për të hetuar në mënyrë të 

duhur kidnapimin e bashkëshortit të saj, z. D.P.  Ankuesja e dytë ankohet për dështimin e 

pohuar të UNMIK-ut për të hetuar në mënyrë të duhur kidnapimin e bashkëshortit të saj, 

z. Millosh Gjorgjeviq. Ato të dyja ankohen për dhimbjet dhe vuajtjet që pretendohet të 

jenë shkaktuar nga kjo situatë.     

 

21. Paneli mendon se mund të konsiderohet se ankueset thirren në shkeljen e së drejtës në 

jetë të bashkëshortit të ankueses së parë saj, z. D.P. dhe shkeljen e së drejtës për jetë të 

bashkëshortit të ankueses së dytë, z. Millosh Gjorgjeviq, të garantuar përmes nenit 2 të 

Konventës Evropiane për të Drejta të Njeriut (KEDNj) dhe në shkeljen e së drejtës së tyre 

për të mos u trajtuar në mënyrë çnjerëzore dhe poshtëruese, të garantuar me nenin 3 të 

KEDNj-së.     

 

 



IV. LIGJI            

 

22. Para se lënda të shqyrtohet për bazueshmërinë e saj, Paneli duhet të vendosë nëse duhet të 

pranohen lëndët apo jo, duke marrë parasysh kriteret e pranueshmërisë, të parapara në 

nenin 1, 2 dhe 3 të Rregullores së UNMIK-ut nr. 2006/12.   

 

23. Në komentet e tij, PSSP-ja nuk paraqet ndonjë vërejtje lidhur me pranueshmërinë e 

ankesës.     

 

 

24. Paneli konsideron se ankesat sipas nenit 2 dhe 3 të KEDNj-së ngrisin çështje serioze të 

fakteve dhe të ligjit, përcaktimi i të cilave duhet të varet nga shqyrtimi i bazueshmërisë. 

Rrjedhimisht, Paneli konkludon se këto ankesa në shikim të parë nuk janë të pabazuara 

sipas nenit 3.3 të Rregullores së UNMIK-ut nr. 2006/12. 

 

25. Paneli nuk sheh ndonjë arsye tjetër për shpalljen e kësaj ankese si të papranueshme. 

 

     

 

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

Anila PREMTI                  Marek  NOWICKI 

Ushtruese e detyrës së zyrtares ekzekutive                                 Kryesues 
 
 
 


